
49. serbski ewangelski cyrkwinski dźeń
24. a 25. junija w Klĕtnom

„PRAJENE JE TEBI, CŁOWJECE, STO JE DOBRE“

Sobotu, 24. junija

14.00 hodź. 
14.45 hodź.

zahajenje cyrkwinskeho dnja w Božim domje starolutherskeje wosady 
kofejowa přestawka a přednoški

Njedźelu, 25. junija

10.00 hodź.

11.30 hodź.
12.00 hodź.
13.00 hodź.
14.30 hodź.
16.00 hodź.

swjedźenske kemše z Božim wotkazanjom w Božim domje
ewangelskeje wosady
zdobom su kemše za dźĕći
postrowy našich hosći
wobjedowa přestawka
zhromadne spĕwanje, informacije a bjesada
končna zhromadźizna w Božim domje ewangelskeje wosady
zakončenje cyrkwinskeho dnja

Wšitkich Serbow lubje na cyrkwinski dźeń prosymy!

Bože słowo za nas

Na prĕnim stawje Swjateho 
pisma so pisa wo tym, zo je 
Boh swĕt stworił w sydom 
dnjach. Drje žadyn staw biblije 
njeje so telko kritizował kaž 
runje tuton. Wĕdomostnje ku- 
błani abo napoł zdźĕłani, a wo- 
sebje tući, mĕnjachu, zo je hižo 
hnydom na spočatku biblije 
pytnyć, zo so wona njehodźi 
donašehočasa. Wĕdomostnicy 
su toła hižo dawno wuslĕdźili, 
zo bĕ ta wĕc z nastaćom swĕta 
cyle hinaśa, hač so wona w bi- 
bliji wopisuje: Nic sydom 
dnjow, ałeskerjemiliony ami- 
liardy łĕt traješe, doniž njebĕ 
so přiroda wuwiwała na dźens- 
niši staw. Kritikarjo křesćan- 
stwa pak přewidźa, zo njeje 
Swjate pismo wučbnica za wĕ- 
domosć, takrjec doskončna 
wotmołwa na wšitke prašenja 
wokoło wuwića přirody. Wo 
tym njech wĕdomostnicy słĕ- 
dźa a swoje teorije nastajuja. 
Za toho, kiž wĕri, je biblija 
Bože słowo, kotrež rĕči wo Bo- 
hu a wo tym, što je won za nas 
čłowjekow činił. Tež našu 
štučku z prĕnjeho stawa prĕ- 
njeje knihi Mojzasa mamy tak 
zrozumić .

Boh stwori čłowjeka. Čło- 
wjek njeje připadnje na zemi a 
njeje nastał jako podłanski pro- 
dukt słepeje přirody. Čłowjek 
je nastał po Božim płanje; po 
jeho woli sy ty a sym ja na swĕ- 
će. To, zo smy my stworba, 
wjaza nas z tamnej stworbu: 
Smy zachodne, njedospołne a 
wobmjezowane stworjenja. 
T oła hdyž je basnik a farar Han- 
drij Zejler wo tym spĕwał, zo 
je stworba Boža tempel swjaty, 
tak smy tež my tajki swjaty 
Boži tempel, mĕstno, hdźež 
može Boh so zjewić. Mĕjmy 
tež tamnu stworbu za Boži tem - 
pel, škitajmy Bože stworjenja 
před našim njerozumom.

Boh stwori čłowjeka po swo- 
jej podobnosći. Dołho su sej 
teołogojo hłowu łamałi, w čim 
tuta podobnosć wobsteji. Wĕste 
je tełko, zo njewobsteji podob- 
nosć mjez Bohom a čłowjekom 
w ničim wonkownym. Ani 
mjezwočo ani rune chodźenje

čłowjeka njeruna so Bohu. Ske- 
rje wotpowĕduje to Bohu, zo 
može čłowjek jako jenički w 
stworbje myslić a płanować. A 
tež na to možemy mysłić, zo 
može čłowjek runje kaž Boh 
lubować, smilny być a woda- 
wać. Wĕzo na to hustodosć za- 
bywamy zo njejsmy prawy wo- 
braz Boha na zemi. Smy hrĕš- 
nicy, kaž možemy na dalšich 
stronach bibłije čitać. Tola wo- 
stanje naš nadawk, być wobraz 
lubowaceho Boha.

Boh stwori čłowjeka jako 
muža a žonu. Tołe je jedne z 
cyle wulkich potajnstwow Bo- 
ha, zo je koždy čłowjek jako 
muž abo jako žona stworjeny a 
ma z tym žiwy być hač do konca 
swojich dnjow. Njesmĕmy to 
negatiwnje widźeć, přetož ru- 
nje rozdźĕl mjez mužom a žonu 
je wulki dar Boha za nas. Kelko 
krasnych hodźinow su čłowje- 
kojo dožiwili w dopjelnjenej 
lubosći. Kełko drohoćinkow 
čłowjeskeje kułtury su nastałi 
tohodła, dokelž je Boh nas 
stworił jako muža a žonu: spĕ- 
wy, romany, opery, fiłmy... A 
skončnje hišće tole: Prĕnje sło- 
wo bibłije wo mužu a wo žonje 
je słowo wo runohodnosći wo- 
beju. Před Bohom njeje rozdźĕ- 
ła w tym, hač smy muž abo 
žona. Wĕzo wobsteja wšelake 
rozdźĕle mjez mužom a žonu, 
biblija tež wo tym wĕ. Ale roz- 
sudne je, zo staj wobaj, muž a 
žona, před Bohom jenak hod- 
naj, dokelž staj wobaj stworje- 
naj k jeho podobnosći.

J. Malink

Husto so cyrkwje k swjatkam z brĕzami wupyša Foto: M

Za. naŽ t S ]
Nabožiny swĕła
Mohamedanojo - tute słowo 

sće Wy zawĕsće hižo słyšełi. 
Snano pak njewĕsće, što to rĕ- 
ka. Chcu wam spytać to roz- 
kłasć.

Wĕra mohamedanow rĕka 
islam, kaž naša wĕra rĕka kře- 
sćanstwo.

Zhromadnosć isłama a kře- 
sćanstwa je wĕra do jednoho 
Boha. Poła mohamedanow rĕ- 
ka Boh Ałłah. To je arabisce a 
rĕka přełožene „wšehomoc- 
ny“, „wšehowĕdny“, „miłosći- 
wy“. Mohamedanojo njewĕrja 
do Jezusa. Jich profet rĕka Mo- 
hamed.

O swjaty Ducho, poj wšak k nam, 
bydl we nas z hnadu swojej sam, 
poj, słonco rjanejasne, 
a swĕćnam, swĕca njebjeska, 
zo twoja moc nas wohrĕwa, 
nam k wjeselu sy krasna 
jasnosć, krasnosć; z njebjes zboie 
na nas złoži, k tebi dźemy, 
za to lubje prosyć chcemy.

Mohamed bĕše nĕkak 600 
lĕt po Jezusu žiwy. Won čuješe 
so wuzwoleny, čłowjekam po- 
selstwopřinjesć. Nahorjepraji 
jemujandźelGabriel, što dyrbi 
čłowjekam zdźĕlić. Potym za- 
poča Mohamed prĕdować. Wĕ- 
rješe, zo je posledni profet Bo- 
ha.

Po smjerći Mohameda so 
wšitkonapisa, štožbĕšeprĕdo- 
wał a wučił. Tuta kniha rĕka 
Koran. Najwažniši čas moha- 
medanow je postny mĕsac ra- 
madan: Traje 40 dnjow.

Jara wjełe mohamedanow 
putnikuje do Mekki. Tam je so 
Mohamed narodźił.

Mekka je naj wažniše putni- 
kowanskemĕstoislama. Islam 
je wosebje rozšĕrjeny w arab- 
skichstatach, kažnapř. wSau- 
di Arabskej, Iranu a Iraku, 
Egyptowskej, Algeriskej, T ur- 
kowskej a w druhich statach. 
Ličba wĕriwych trochuje so na 
wjac hač 400 milionow.

Je wažne, zo druhe nabožiny 
zeznajemy, ludźi w jich wĕrje 
akceptujemy. To pomha před- 
sudki wottwarić.

W awgustowskim čisłe před- 
staju Wam židowstwo.

G. Gruhlowa

Žohnowane swjatki 
přeje wšitkim čitarjam

redakcija Pomhaj BohBoh stwori čłowjeka sebi k podobnosći, 
k podobnosći na Boha stwori jeho; a stwori 

jeho jako muža a žonu (i. Mojzasa 1,27)

Ewangelska cyrkej w Klĕtnom Foto: Bigon

Ewangelska cyrkej w Klĕtnom
Tuta cyrkej wotpali so 1945 

přez wojerske wojowanja do- 
społnje. Zwony bĕchu to jeni- 
čke, štož po zahubnym wohe- 
njuzwosta. 1947započasona- 
twar zničeneje cyrkwje. Hižo 
w septembru powĕsnychu so 
zwony zaso na wĕžu. W času 
znowanatwara poskićachu sta- 
rolutherscy swoj Boži dom lu- 
therskim za wužiwanje. Tole 
traješe pjeć lĕt. Třidźĕlny woł- 
tarny wobraz w cyrkwi pocha- 
dźa z časa Lukasa Cranacha 
młodšeho.

Křćenski jandźel je z lipo- 
weho drjewa wurĕzany a pušći 
so při křćenicy dele.

29. haprleje spominachu 
wosadni na 50. ročnicu wotpa- 
lenja cyrkwje.

Samostatna ewangelsko-lu- 
therska Janowa wosada w Klĕt- 
nom-Jamnom ma swoj Boži 
dom, kotryž natwari so w 1. 
1847.

W Klĕtnom narodźi so tež 
Johann Mentzer, kotryž spisa 
kĕrluš Hdy bych ja z tysac ja- 
zykami (Spĕwarske čo. 606). 
Pomjatna tafla w ewangelskej 
cyrkwi spomina na njeho.

E.B.

Cyrkej samostatneje ew.-luth. Janoweje wosaidy w Ktĕtnom- 
Jamnom Foto: Bigon

Před sto lĕtami Kito Pank wumrĕł
Dnja 3. meje lĕta 1895 je w 

Choćebuzu wumrĕł delnjo- 
serbski farar a redaktor Kito 
Pank. WDešnjanskim domow- 
niskim muzeju namakamy jeho 
podobiznu na jednej z infor- 
maciskich taflow, na kotrychž 
so na njeho a na dalše wuznam- 
ne wosobiny Dešnjanskeje wo- 
sady spomina. Zajimawe dźĕ 
je hižo jeho stare serbske mje- 
no, kotrežnasocialnystawjeho 
prjedownikow pokazuje. Nic 
pak po mjenje, ale po skutkach 
chcemy posudźować Delnjo- 
serba, k ižjesow lĕće 1808 ja- 
ko syn bura w tehdy wĕzo hišće 
100 % serbsce rĕčacej wsy Deš- 
no pola Choćebuza narodźił. 
Zo njeje lochko, so do tehdyše- 
ho časa zamysłić, hodźi so ze 
wšelakich formulacijow na 
přikład w „Nowym biografi- 
skim słowniku" a w „Chresto- 
matiji delnjoserbskeho pis- 
mowstwa“ wučitać, zo bĕše Ki- 
to Pank wšak ekstremnje kra- 
loswĕrny a konserwatiwny. To 
njese tola chĕtro přisłod njedo- 
breho we sebi, zo mohł cha- 
błać, hač smĕš jeho scyła do 
rjada stajić tych serbskich mu- 
ži, hodnych wĕčnoh wopom- 
njeća. Ale takle krotkowidni 
njesmĕli być. Wuspĕšne proco- 
wanja zrĕdkahdy bohatych 
Serbow wo traće a byće swojeho 
ludu su byli stajnje wotwisne 
wot toho, štož nĕmska wyšnosć 
dowoleše a druhdy sobu finan- 
cowaše.

A ałternatiwa za serbskeho 
procowarja, kiž jara dałoko do- 
prĕdka ćĕri, dźĕ bĕ a je ta, zo 
će sčasom zakusaja a zo tuž ni- 
čo njedocpĕješ -  chibazo je ru- 
nje zaso jonu přišoł čas pře- 
wrota. Tak je dźensa, tak je 
było w NDR, tak je było scyła, 
dołhož so Nĕmska procuje 
Serbow přenĕmčić.

Za Kita Panka postajowaše 
hranicy nĕmski knježi kubler 
von Werdeck. Pank je docpĕł 
załožić w lĕće 1850 serbske

towarstwo za Delnju Łužicu, a 
won je dobry lĕtdźesatk redigo- 
wał „Bramborski Serbski Cas- 
nik“. To zda so mi wažniše a za 
wuwiće delnjeho serbstwa naj - 
skerje wužitniše, hač hdy bych- 
my dźensa w knihach čitać 
mohli, zo stej so serbske to- 
warstwo a ton delnjoserbski 
casnik dla nĕkajkeje njewoča- 
kowaneje Pankoweje progre- 
siwnosćezasozakazałoj. Nalu- 
bosći k serbstwu njetrjebamy 
poła Kita Panka dwĕlować. Kak 
da hewak bychmy chcyli wu- 
jasnić, zo jeho syn Oskar Pank 
-  pozdźiši generalny superin- 
tendent w Lipsku -  sta so toho- 
runja z delnjoserbskim prćco- 
warjom, kiž wustupowaše na 
synodźe ewangelskeje cyrkwje 
w Braniborskej mjez druhim 
za duchowne zastaranje Ser- 
bow w maćeršćinje a žadaše 
stipendije za studowacych 
serbskich bohosłowcow. Nan 
a syn bĕštaj wobaj tež čłonaj 
Maśicy Serbskeje. Na hornjo- 
serbskeho wučerja, pĕsnjerja a 
hudźbnika Korlu Awgusta Fie- 
dlerja zawostaji wopyt pola 
Pankec w Dešnje hłuboki za- 
ćišć, přetož won pisaše w lĕće 
1862: „Rady hišće spominam 
na rjane hodźiny, w kotrychž 
swoje wotčinske čuće, so wo 
lubodrohim serbstwje a jeho 
dalšim  zbožu rozmołwjeć, 
radosćiwje wumĕnjowachmoj, 
a njezabudu dźeń, jako tuteho 
praweho a swĕrneho serbskeho 
wotca tež po bjezwoču po- 
znach!“

W Błćtach a w Choćebuzu 
bydla dźensa hišće nĕkotři no- 
šerjo swćjbneho mjena Pankec 
rodu, kotřiž pak so lĕdma na 
delnjoserbskeho prćcowarja a 
wćtca dopominaja. W Lipsku 
pak su tež hišće nĕkotři Pankec 
žiwi, kotřiž su sej jako potom- 
nicy Kita a Oskarja Panka swo- 
jeho serbskeho pochada wĕdo- 
mi.

W. Mĕškank

Hornjoserbski farar a prćcowar 
w Delnich Serbach

14. meje tohołe łĕta bĕ tomu 
runje 150 lĕt, zo so w hornjo- 
serbskej wsy Dołhej Borsći Jan 
Bjarnat Krušwica narodźi. Po- 
zdźiši sobuzałožer a dołholĕtny 
mĕstopředsyda dełnjoserbske- 
je Maśicy Serbskeje bĕše štyri

lĕtdźesatki dołho -  nimale dwĕ 
třećinje swojeho žiwjenja - z 
fararjom w błćtowskej wsy 
Wjerbnje, jednej z najwjetšich 
serbskich wosadow delnjoserb- 
skeje Lužicy. Rĕč delnjołuži- 
skich krajanow bĕ nawuknył

pola młodeho delnjoserbskeho 
literata a rodźeneho Wjerbnja- 
na Mata Kosyka. K najwažni- 
šim skutkam Krušwicy słuša 
zamĕrny boj wo wuchowanje 
serbskeje rĕče. Won zawjedźe 
sam ostatnu serbsku  Božu 
słužbu we Wjerbnjanskej wo- 
sadźe a docpĕ 1883 wužiwanje 
nowych serbskich spĕwar- 
skich, zbĕraše maćiznu za re- 
gionalne stawizny, z čehož na- 
sta nĕšto lĕt do jeho smjerće 
zajimawy spis „Ze stawiznow 
Wjerbańskeje cyrkwje“. Hro- 
madźe z fararjom Benjaminom 
Bĕgarjom přełoži cyrkwinsku 
agendu do serbšćiny, a tuta so 
wot lĕta 1898 we wšĕch pru- 
skich wosadach nałožowaše.

Za čas Krušwicy bĕše Wjerb- 
njanska wosada wĕzo hišće ni- 
male dospołnje serbska, zmy- 
słenosć tam nych nĕmskich 
knježkow pak ćim bole anti- 
serbska. Atych wĕzonjesmĕr- 
nje mjerzaše, jako w łĕće 1878 
přećiwo jich woli serbski -  a 
wyše toho tež hišće narodnje 
wĕdomy hornjoserbski -  du- 
chowny do Wjerbna přińdźe. 
Krušwica mĕješe tuž prĕnje 
lĕta we Wjerbnje z wjełe ćežemi 
wojować. Zo je so z krutym 
serbskim rjapom toła zamohł 
přesadźić, zda so mi kaž mały 
dźiw, přetož runje w a wokoło 
Wjerbna je so w lĕtach skutko- 
wanja Krušwicy ze stron nĕm- 
skich knježkow wosebje wulka 
proca nałožow ała, Serbam

nĕmski duch zašćĕpić, a to z 
wuslĕdkami, kiž tamłe dźensa 
hišće přeco zaso pytnješ a byr- 
nj ež so wo serbskorĕčne malič - 
kosće jednało: Hdyž gmejna 
na přikład pjenjezy wudawa, 
zo by jednorĕčne nĕmske zjaw- 
ne tafłe na drohach wumĕniła 
na nowe jednorĕčne nĕmske 
tafłe, knježi wułka přezjed- 
nosć. Dwurĕčnym zjawnym ta- 
fłam pak so spjećuja, byrnjež 
nĕkotři zamołwići w radźe 
gmejny to rady chcyłi a před 
lĕtomaj samo zjawnje žurnali- 
stam nĕmskeje tełewizije jako 
přikład za dobre spĕchowanje 
serbskeje kultury do mikrofo- 
now trubiłi.

Na druhej stronje pĕstuja 
Wjerbnjanscy młodostni serb- 
ske nałožki, a znate je, zo sej 
holcy tam porjadnu a dospołnu 
dełnjoserbsku drastu bołe waža 
hač w druhich wosadach.

Jan Bjarnat Krušwica je je- 
dyn z mnohich přikładow spo- 
možneho skutkowanja Hor- 
nich Serbow w Delnich Ser- 
bach. Won bĕše wobłubowany 
a je dobre mjeno w serbskich 
stawiznach zawostajił. Won 
njeje pak při wšej procy a wo- 
porliwosći zamohł, mjez deł- 
njołužiskimi krajanami kom- 
płeks serbskeje mjenjehodnoty 
wottwarić a wĕdomje hornjo- 
serbsko-dełnjoserbske bra- 
trowstwo natwarić. Za to bĕše 
duch časa přejara wšosnĕmski 
nastajeny. W. Mĕškank

Serbska tafla w Hruboćicach
Nad chĕžnymi durjemi bur- 

skeho statotka w Hruboćicach 
w Budyskej Michałskej wosa- 
dźe namaka so tafla z tutym 
serbskim napismom:
„ Boh žohnuj tych, k ii pońdu 
Do tutoh' domu nutř!
Boh iohnuj tych, kiž wuńdu, 
Hdyž domoj woła Wotcl 
Boh žohnuj, kiž tu bydleja 
We mjeni naš'ho Jesusa!

1884.“
Napismo ma čornu barbu a 

je ze złotej kromu wobrubjene. 
Złote kłosy su rjane znamjo za 
ratarstwo, kotrež bĕ na tutym 
chĕtro wułkim kuble najskerje 
dosć wunošne. Cyła ležownosć 
swĕdči wo nĕhdy sylnym  
serbskim burstwje.

Statot je dźensa wopušćeny, 
a brožnje su hižo w dalokej 
mĕrjespadane. Přednĕštołĕta-

mi drje je so z přetwarom dom- 
skeho započało, ałe nĕtko dźĕło 
dawno hižo wotpočuje. Nadźi- 
jamy so, zo so wobnowjenje 
prawjeborze, prjedy hačjepře- 
pozdźe, dałe powjedźe a zo so 
při tym tež rjana serbska tafła 
wuchowa. T.M.

Ow wola lubosće
Ow wola lubosće, stań ty so nade mnu!
Ja chcu, štož jeno chceš; we tebi wotpočnu, 
we tebi jeno mam ja zbožnosć tu a tam.

Ow słowo žiwjenja, so we mni zakorjeń, 
mje zahor a mi swĕć, zo diĕłam, hdyž je džeń!
Mi pomha twoja moc, zo přeńdu pře wšu noc.

Ow ruka swĕrnosće, mje stajnje d ieri a wjedi, 
w čimi chodiu nječistym, to ty mje wšitko sleč!

Foto: Trudla Malinkowa Mje rjenje wupyš tu na wĕčnu hosćinu! Jan K ilian 1811-1884

Njeswačidło
Srjedu, 26. apryla 1995, wot- 

mĕ so w našej cyrkwi wječorna 
nutrnosć k dopomnjeću zniče- 
nja našeje cyrkwje před runje 
50 lĕtami.

W tutym času bĕ so wojna 
wroćiła do kraja, zwotkel bĕ 
wušła. Naša wjes bĕ kaž mnohe 
wsy we Lužicy grawoćiwosć 
wojny hłuboko dožiwiła. Nimo 
mnoho domow, kiž bĕchu so 
wosebje w srjedźišću wsy zni- 
čili, bĕ za wosadu wosebje bola- 
ce, zo bĕ so hakle 11 lĕt do toho 
wobnowjeny Boži dom dočista 
wotpalił. Tež nahladny farski 
dom bĕ zničeny. Nimo mnoho 
wonkownych ranow wojny bĕ-

chuwosebje bolacenutřkowne 
rany. Kełko čłowjekow su ži- 
wjenje zhubiłi, nanojo, synojo, 
maćerje, dźowki, dźĕći a stari! 
Kełko čłowjekow su domiznu 
wopušćić dyrbjeli napřeco. 
Nĕkotre rany hač do dźensa 
hišće njejsu zažili.

Tež w přichodźe budźe waž- 
ne, zo so přeco zaso dopomina- 
my na tuton čas, zo so dopomi- 
namy, kajki wuskutk zły duch 
ma, hdyž won moc docpĕje. 
Tež dźensa to na swĕće widźi- 
my. Chcemy tež dale Boha pro- 
syć, zo won nas, naš kraj a cyły 
swĕt před dalšimi wojnami 
zwarnuje a zo bychu so wojny 
skončiłi, kotrežsotuchwilu hi- 
šće wjedu. H.W.

Njeswačidło w lĕće 1945 Foto: Witselas

Wobchowajće mĕr
50 lĕt wojerski kĕrchow na 

farskej ležownosći wHodźiju
Schowany za wulkej farskej 

brožnju a prastarej suchej ka- 
mjentnej murju nadeńdźemy 
na farskej łuce kĕrchow, ko- 
tryž dopomina na poslednje 
wojnske dny w aprylu 1945. W 
„legendźe k wojerskemu kĕr- 
chowej wHodźiju“čitamy mjez 
druhim: „20. apryla 1945 ewa- 
kuowaśe so Hodźij, dokelž bli- 
žachu so wsy sowjetske pance- 
rowe woborne mocy (stari wo- 
bydlerjo so wĕsće hišće dopo- 
minaja). Za zbytne dny hač do 
konca wojny w meji zamĕstni- 
chu na farje pohrjebne koman- 
do tu operowaceje nĕmskeje 
panceroweje diwizije. Za nje- 
wšĕdnu pohrjebnu ležownosć 
rozsudźichu so předewšĕm dla 
škita pod wysokej wisatej wjer- 
bu (wona hišće sprochnjena 
steji), hdźež bĕchu před nalĕ- 
tami niskolĕtacych lĕtadłow 
wĕsći...“ Wurychu jednotliwe 
rowy, a hdyž z časowych přičin 
njedočinichu, zhromadny row 
(srjedźny rynk). W ojnscy 
mortwi, předewšĕm wojacy, 
kotřiž dyrbjachu w tutym času 
njepřećela hišće bjez zmysła 
zbić, pochadźeja ze wšĕch kon- 
čin Nĕmskeje (wuwzaće je je- 
nož polski cuzy dźĕłaćer, ko- 
trehož zatřĕlichu). Woni pad- 
nychu we wjeskach wokoło 
Hodźija a pochowachu so w 
poslednich dnjach wojny na tu-

tej łuce. Pozdźišopřepołožichu 
hišće wojakow ze Žičenskeho 
pohrjebnišća sem.

Husto možachu so wojacy 
jenož na zakładźe namakaneje 
blachoweje znamki identifiko- 
wać - dźĕl pochowanych wosta 
njeznaty. Wo identifikaciju 
mortwych procowaštaj so teh- 
domniši diwizijny farar Ger- 
hard Bohm (pozdźišo superin- 
tendent we Wittenbergu) a farar 
Wjezar z Hodźija. Pozdźišo wu- 
dospołnichu so podłožki dźa- 
kowano wobšĕrnemu listowa- 
nju wosadnych z přiwuznymi 
tutych padnjenych. Po dźens- 
nišim wĕdźenju leži 111 wojn- 
skich woporow na tutym kĕr- 
chowje.

Wosada je hač do dźensni- 
šeho časa nĕmske wojnske wo- 
pomnišćo čestnohamtsce a z 
wjele darami hladała, tak derje 
kaž bĕ možno. Mjez druhim 
postajichu so drjewjane křiže 
(wok. 1960)akřižowypomnik 
wot FriedrichaPreBa („Corpus 
Christi“ -1987). WumĕłcPreB 
skutkowaše dźĕ tež w našej 
cyrkwi a w Smochčanskej ka- 
pale.

Zańdźene lĕto možeše so wo- 
jerski kĕrchow do rukow gmej - 
ny přepodać. Mjeztym wobno- 
wichu so w zhromadnym dźĕle 
z wosadu drjewjane křiže a z 
Darinskeho puća připrawi so 
zjawny přistup. Košty za to pře- 
wza Nĕmske zastaraćełstwo za 
wojerske rowy.

Dr. Laue

Wšehomocny Knježe

J.N.RJ

l-: :.. •.; i

Wšehomocny Knježe, 
miłosćiwy Wotče!
Twoje słowo praji jasnje:

Ty sy wšitko stworił, 
zemju, njebjo twarił, 
moje žiwjenje mi darił.

Ty so staraš za mnje, 
dawaš, štož mi trĕbne 
tu na duši a na ćĕłe.

Ty mi dawaš hnadu, 
přeco dobru radu 
a mi wupomhaš, hdyž padnu.

Ty sy Chrysta podał, 
moje hrĕchi wodał, 
pućmi do njebjesz tym zrunał.

Tebi słuša za to 
moja chwałba zaso, 
moja łubosć k tebi přeco.

Pokaž, zo tež lubosć, 
kotrejež mam nadosć, 
druhim dale dać je radosć.

Ja će prošu nutrnje:
Daj to stajnje spoznać mi. 
Ht 1994

Zeńdźenje zwjazkoweje zhromadźizny
Koždolĕtne schadźowanje 

zwjazkoweje zhromadźizny 
słuša sobu do wjerškow ewan- 
gelskehožiwjenja. Rozpomina 
so na njej połoženje ewangel- 
skeho serbstwa a poda so pře- 
hlad wo procowanju na tutym 
polu. Tak bĕ to tež na zašłym 
zeńdźenju zastupjerjow wosa- 
dowdnja 1.4.95naMichałskej 
farje.

Po powitanju přitomnych a 
bibliskim rozpominanju serb- 
skeho superintendenta Alber- 
ta přečitaštej so postrowaj su- 
perintendentow Pappeia-Bu- 
dyskeho a Slesazuka-Lubij- 
skeho. Swĕdči to wo zajimje 
tež nĕmskich cyrkwinskich 
kruhow za serbske dźĕło.

Sćĕhowaše rozprawa wo po- 
łoženju a procowanju w serb- 
skich wosadach. W štyrjoch 
wosadach wotmĕwaju so pra- 
widłownje serbske Bože słuž- 
by z rozdźĕlnym wopytom. We 
wostatnych stawa so to w dlĕ- 
šich wotstawkach abo jeno we 
form je w osadnych popoł- 
dnjow. Jewja so při tym pozi- 
tiwne a negatiwne zjawy na 
wšelakich mĕstnach wobeju 
cyrkwinskeju biskopstwow. 
Zdźĕla wopokazuja so tež re- 
gionalne dialekty rĕče jako ha- 
ćacećeže. Ze wšehobĕspoznać 
mnohostronska a woporniwa 
proca wo zdźerženje a wucho- 
wanje serbskeje rĕče wnašimaj 
cyrkwjomaj.

Sćĕhowaše žiwa rozmołwa 
wo trĕbnej podpĕrje tajkeho

procowanja w jednotliwych 
wosadach. Dźensniši ludzwjet- 
ša woswojimpochadźeatradi- 
cijach přemało wĕ. Sćĕhuje z 
toho, zo stej serbske wĕdomje 
a swĕdomje často słabje wuwi- 
tej, štož so we wotpowĕdnym 
zadźerženjujewi. Mamy toho- 
dla budźić zajim za wšo serbske 
tež w nĕmskich kruhach jako 
to wosebite bohatstwo našeje 
zhromadneje domizny.

Dosć rozdźĕlne bĕchu mĕ- 
njenja, hač je nowowudaće 
serbskich Spĕwarskich trĕbne. 
Poslednjewuńdźechu 1955. Do 
přichodnych mĕła so wĕsta 
ličba nowych kaž tež original- 
nych starych serbskich kĕrlu- 
šow znowa zapřijeć. Jewjachu 
so dwĕle, hač zamožemy nimo 
stajnych nadawkow tak wob- 
šĕmy skutk ze swojimi wob- 
mjezowanymi mocami zdoko- 
njeć. Praša so tuž, hač njeje 
mudrišo, spokojić so hišće 
wĕsty čas z dotalnymi a swoje 
wobmjezowane mocy skerje 
wĕnować k zawĕsćenju serb- 
skeho přichoda. Njech tuž wu- 
bĕrk zamołwiće wo tym roz- 
sudźi.

Dale rozprawješe předsyda 
Serbskeho ewangelskeho to- 
warstwa, bratr Mĕrćin Wirth, 
wo přihotach lĕtušeho serb- 
skeho cyrkwinskeho dnja w 
Klĕtnom. Nadźijamy so, zo so 
nam z tym tuta dotal trochu 
njeznata končina znowa zbliži.

Chwalobnjesonaspomni, zo 
je wokrjesna synoda wĕstu pje-

nježnu podpĕru za nowowu- 
daće serbskeho lekcionara při- 
zwoliła. Wudać ma so tež infor- 
maciske łopjeno wo ewangel- 
skich Serbach. Za nje so hišće 
nĕšto načasnych wobrazow py- 
ta. Štož tajke ma, njech je na-

chwilnje za naspomnjeny za- 
mĕr přewostaji.

Za ćasopis P.B. žadaše so 
postajenje jednotneje načasne- 
je płaćizny a napominaše so do 
čilišeho dopisowanja šĕrokeho 
kruha čitarjow. A. Grofa

Foto: Bigon

Cyrkej w Delnim Wujĕzdźe pokazuje so po wobšĕrnych rekon- 
strukciskich dźĕłach w nowym błyšću. Zańdźene lĕto poswjeći 
so wona 6. nowembra znowa. Wujĕzdźanska barokowa cyrkej 
pochadźa z lĕta 1716 a je dźens prawa drohoćinka E. B.

Hdyž dołh nas tłoči
W našim času je sej nĕko- 

tryžkułi do dołha zalĕzł, 
bjeztoho zo by to chcył. 
Poskitk wulkich firmow je 
tak wabjacy, a płaćić ma so 
hakle pozdźišo a to hišće w 
małych ratach. Potajkim 
njeje riziko, hdyž sej nĕšto 
kupimy, štož hišće zapłaćić 
njemožemy - tak sej nĕko- 
tryžkuli mysłi. Potom pak 
so nĕšto stanje, z čim so 
njemožešeličić, kaž napři- 
kład njejapka bjezdźĕłnosć 
abo dlĕša chorosć. Nĕtko 
pjenjezy wjac njedosahaja. 
Što nĕtko?

Poradźowarnja diakoni- 
skeho skutka za dołžnikow 
pomha.

Wona njepomha, z tym 
zo by dołh zapłaćiła. Wona 
tež za nikoho njerukuje. 
Wona pak poradźuje kožde- 
ho dołžnika, kotryž k njej 
přińdźe, a to darmo. Nimo 
toho dyrbja přistajeni wo 
rozmołwach a jednanjach 
druhim napřećo mjełčeć.

K ajke lĕpšiny  nĕtko  
dołžnik ma, hdyž so pora- 
dźować da?

Husto dołžnik swoje po- 
łoženje wjac hač do posled- 
njeho njepřewidźi. Pora- 
dźowar pak wĕ, kajke wu- 
skutki to mĕć mćže. Won 
podpĕruje tohodla tež při 
zawĕsćenju bydlenja a ener- 
gije a pokaza na možne pod- 
pĕry, kotrež potrjechenym 
přisteja a wo kotrychž dołž- 
nik snanonjewĕ. Nimotoho 
pomha tež při zestajenju 
płana za wroćopłaćenje a 
jedna z wĕrićełemi wo pła- 
ćenju w ratach, wo dźĕlnym 
spušćenju dołha a wo dru- 
hich možnosćach, dołh wot- 
być.

T ajka poradźow arnja 
dołžnikow diakoniskeho 
skutka je w Budyšinje na 
Karla Liebknechtowej 9. 
Přizjewić za poradźowanje 
može so tam wot wutory do 
štwortka wot 9 do 11 hodź. 
Wutoru nimo toho tež wot 
14 do 17 hodź. Telefon je: 
Budyšin 44 44 3. Zawĕsće 
tam tež zhoniće, hač je tajka 
poradźowarnja tež w dru- 
hich mĕstnach Lužicy.

A.

Ekumeniski kĕrluš

Słonco wšeje sprawnosće, 
swĕćdo našej časnosće, 
přińdź do swojej cyrkwje, k nam, 
zo wšon swĕt to widźi sam.
Smil, Knjeie, so.

Woiiw sprostłe křesćanstwo, 
kiž sej mysli: Wĕste wšo!
- zo by tebje słyšało, 
k twojim słowam namkało.
Smił, Knježe, so.

Hłej na bolne dźĕlenja.
Što je zaso hojić ma?
Zhromadź, luby pastyrjo, 
kćždoh, kiž tu błudźi so.
Smil, Knježe, so.

Wotewr durje ludow wšĕch, 
pokaž zbožo, pokaž hrĕch, 
mocow, ducha njelutuj, 
ndc nam ćĕmnu rozswĕćuj.
Smil, Knježe, so.

Posłam daruj zmužitosć, 
nadźej, lubosć, wĕry dosć, 
zo b' nam płody narostli, 
kiž su sylzy wusyłi.
Smil, Knježe, so.

Krasnosć swoju widźeć daj, 
našom časej słowčko praj, 
w našej molčkej syłnosći 
twarmy mĕr sej na zemi.
Smil, Knježe, so.

Zjednoć nas, ow Jezuso, 
kaž sy z Bohom přeco žno.
Z tobu być će prosymy, 
z tobu wostać na wĕčne.
Smił, Knjeze, so. Budar

Naše nowiny a časopisy 
před 100 lĕłami

ZPalowa. Zańdźenunjedźe- 
łu mĕjachmy wjesele, zdaloka 
serbskeho prĕdarja pola nas 
mĕć. Bĕše to knjez duchowny 
BirnichzKłukša. Wondźerže- 
še serbsku spowĕdź, serbsku a 
nĕmsku Božu słužbu.

Z Klukša. Bože stpiće budźe 
so tu swjedźeń nutřkowneho 
misionstwa swjećić. Popołdnju 
w 2 hodźinomaj budźe knjez 
kapłan Domaška-Ketličanski 
serbski a potom knjez farar 
Wjazka-Wujezdźanski nĕmski 
prĕdować.

Z Hućiny. Štož je lubowar 
ptačeho spĕwanja, njech nĕt- 
kole k tudomnemu sprjewine- 
mu mostej přińdźe. T am su sebi 
sołobiki hnĕzda natwariłe a 
koždu noc wot 10 hodźin hač 
do ranja swoje lubozne, słodke 
hrončka słyšeć dawaja.

SN, 18.5.1895

Z Psowjow. Zona jenehotu- 
domneho chĕžkarja, kotraž 
ćežko chodźeše, bĕ so zańdźenu 
njedźełu na puć do Rakec k 
swjedźenju połstalĕtneho jubi- 
leja chorhoje tamnišeho wojer- 
skehotowarstwa nastajiła. Tola 
prjedy hač žona k błiskim Jen- 
šecam dońdźe, na nju porodne

hrona přińdźechu, a wona na 
pućudźĕćoporodźi. Ludźo, ko- 
třiž po tym samym puću přiń- 
dźechu, hnydom do Psowjow 
po woz a po poslešća ch watachu 
anjedźelniču domoj k jejnemu 
mužej dowjezechu. Tuton bĕ 
njemało wjesoły nad njewoča- 
kowanym swojbnym přispor- 
kom. Mać a dźĕćo stej Bohu 
dźakowano strowej a čerstwej.

SN, 22.6. 1895

Biskopicy
Sobotu, 18. mĕrca, wotmĕ 

so nalĕtnja synoda Budyskeho 
wokrjesa w Biskopicach.

Bĕchmy přeprošeni do no- 
weje starownje na Budyskej 
droze k temje „Diakonija“.

Po nutrnosći fararja Erlera 
přednjese nam superintendent 
Pappai financny plan za tute 
lĕto. Tež prostwa Serbskeho 
ewangelskeho towarstwa wo 
podpĕru za projekt znowawu- 
daća serbskeho lekcionara so 
wobjednawaše. Zwjeselace je, 
zo budźe so projekt z 12 000 hr 
podpĕrać. Nam so tež zdźĕli, 
zo so kniharnja we wosadnym 
domje na Hornčerskej začini. 
Cyłkownje so financny plan za 
1995 we wysokosći 350 000 hr 
schwali.

Po tym mĕjachmy skład- 
nosć, sej starownju wobhladać. 
Možachmy do nĕkotrych  
stwow pohladać. Tuton solidny 
twar a přijomne wuhotowanje 
je so nam lubiło. Zdźĕla moža 
sej stari wšelake wĕcy sobu při- 
njesć a tak sej swoj rum indi- 
widualnjewudospołnić. Wku- 
pjeli woloži wana z durjemi 
dźĕło za personal. Widźachmy 
tež rumnosć, hdźež moža stari 
načasnje bydlić, tak dołho kaž 
su na přikład młodźi w dowolu. 
Hdyž tajki problem pola was 
je, možeće tež wy tutu skład- 
nosć wužiwać (tel. Biskopicy 
03594/7560). Jelizo chceće, 
wobhladajće sej sami raz tutu 
starownju. Ke kofejpiću bĕ za 
nas dobry bufet přihotowany.

Bratr Buchmann wot diako- 
nije w Dippoldiswaldźe před- 
nošowaše nam wo stejnišću 
diakonije mjez cyrkwju a sta- 
tom. Na jednym boku je dia- 
konija wažny nadawk cyrkwje. 
Na druhim boku ma stat zamoł- 
witosć za spjelnjenje nadaw- 
kow, kaž na přikład zastaranje 
starych. Stat přiwozmje poskitk 
diakoniskeho towarstwa za

spjelnjenje tajkich nadawkow 
a zaruna tute dźĕło na zakon- 
skej bazy. Njeje to potajkim 
žana podpĕra towarstwa. Dia- 
koniske towarstwo je samostat- 
ne, ale při wšĕm hlada, zo by 
Jezusowy duch přibĕrał. Wĕzo 
njejsu wšitcy sobudźĕłaćerjo 
sobustawy cyrkwje, ale wodźa- 
ce mĕstna su wot čłonow cyrk- 
wje wobsadźene. Dokelž spjeł- 
ni diakonija nadawki, kotrež 
wosada sama njezamože, je do- 
bry zwisk mjez cyrkwinskimi 
wosadami a diakoniju nuzny.

Bratr Mohring, kiž nawje-

duje Biskopičansku starownju, 
nam wšelake wo natwaru, wo 
dźĕle a wo duchu tuteje starow- 
nje přednjese.

Bratr Mlasiowsky z Budyši- 
na rozprawješe nam wo towar- 
stwje diakonije w Budyskim 
wokrjesu, kotrežmanĕkak 100 
sobudźĕłaćerjow. Diskusija bĕ 
wo statuće. Zo bychu poskićene 
słužby lĕpje znate byli, dyrbi 
so wo nich hišće wjace pisać. 
Wažne je, zo bychu tute dobre 
dźĕło m nozy sobu njesli, 
ideelnje, ale tež materiełnje.

H. W irth

Powĕsće

Budyšin. Po wotchadźe Fol- 
kerta Ihmelsa na wumĕnk je 
přewzał w Krajnocyrk winskim 
zarjedźe w Drježdźanach za- 
mołwitosć za saksku Hornju 
Łužicu dotalny přestejićer Dia- 
konoweho doma w Moritzbur- 
gu, fararRoland Adolph. Jedyn 
z prĕnich wopytow wjedźeše 
jeho do Budyšina, hdźež so tež 
ze žiwjenjom ewangelskich 
Serbow w Sakskej krajnej 
cyrkwi zeznajomi. Na roz- 
mołwnym kole na Michałskej 
farje w Budyšinje wobdźĕlichu 
so nimo wy šeho cyrkwinskeho 
rady Adolpha Budyski superin- 
tendent Pappai, serbski super- 
intendent Albert a pjeć serb- 
skich wosadnych a fararjow. 
W srjedźišću rozmołwy steješe 
najprjedy informacija wo tu- 
chwilnym dźĕle ewangełskich 
Serbowwsakskej krajnej cyrk- 
wi a w šleskej Hornjej Łužicy. 
Dale wuradźowaše so wo kon- 
kretnej pomocy krajneje cyrk- 
wje za wudaće serbskeho lek- 
cionara a dalšich předewzaćow.

Wobdźĕleni Serbja mĕjachu 
cyłkownje jara pozitiwny za- 
ćišć wo nowym zamołwitym 
krajneje cyrkwje za Serbow. 
Předsyda Serbskeho ewangel- 
skeho towarstwa přeprosy R. 
Adolpha na Serbski ewangelski 
cyrkwinski dźeń 25. junija do 
Klĕtnoho.

Budyšin. Na mejskich kem- 
šach mĕjachmy tu žadneju ho- 
sćow. Z Liberty Hill w Texasu 
bĕštaj přijĕłoj potom nikaj 
serbskich wupućowarjow, fa- 
rarnawotpočinkuEłmer Hohle 
ze swojim synom. Jeju prje- 
downicy pochadźachu z Jam- 
noho pola Klĕtnoho. Nan fara- 
rja Hohle je hišće bĕžnje serb- 
šćinu wobknježił, won sam je z 
nĕmskej maćeršćinu wotrostł 
a jeho syn z jendźelskej.

Za fararja Hohlu bĕ wopyt 
we Łužicy spjelnjenje žiwjen- 
skeho sona. Kaž praji, je so 
dawno za tym žedźił, smĕć do- 
miznu prjedownikow wuhla- 
dać, tola ženje njebĕ wĕrił, zo 
so to raz stanje. Syn je jemu 
nĕtko son dopjelnił.

Serbske kemše bĕchu za fa- 
rarja Hohlu wjeršk wopyta we 
Łužicy. Doma w Texasu často 
serbsku bibliju čita, serbske 
kĕrluše spĕwa a je spyta do 
jendźelšćiny přełožić. Wjacore 
serbske modłitwy, mjez dru- 
him Wotčenaš, znaje bjezpo- 
ročnje z hłowy. Do serbskeho 
spĕwanja je tak zalubowany, 
zo praji, zo sej njebjesa njemo- 
že hinak předstajć, hač zo bu- 
dźe tam ze swojimi prjedowni- 
kami Božu chwalbu w serbskej 
rĕči zanošować. Na našich 
kemšach je z wutrobu wšĕ kĕr- 
luše a liturgiju sobu spĕwał. Po 
spowĕdźi won hnuty wuzna, 
zo je sej stajnje myslił, zo bĕ 
nan posledni w swojbje, kotryž 
je  Bože wotkazanje serbsce 
swjećił, nĕtko pak bĕ to hišće 
dalšimaj generacijomaj popřa- 
te.

Sobu přiwjezłoj staj wopyto- 
warjej serbske Spĕwarske z lĕta 
1860, kotrež su so wjele łĕt na 
serbskich kemšach w Texasu 
wužiwali. Zapisk přeradźa, zo 
bĕchu słušeli 1823 w Barće ro- 
dźenemu Handrijej Hobračkej, 
bydłacemu we Wardźe, susod- 
nej wsy Serbina. Po wjace hač 
lĕtstotku w Texasu su so Spĕ- 
warske nĕtk zaso do Lužicy 
nawroćili. T.M.

Poršicy. Štož je w mĕrcu wje- 
čor po Poršicach jĕł, njewidźe- 
še jenož wulkotnje wobswĕt- 
lenu cyrkwinu wĕžu, ale tež 
swĕcu w cyrkwi samej. Tuta 
bĕ za dźĕłaćerjow, kotřiž tam 
hač do nocy dźĕłachu. Stare 
701ĕtne tepjenje njemožeše so 
hižo wužiwać a mĕješe so z 
wolijowym tepjenjom narunać. 
Dale dyrbješe so w cyrkwi 
prochniwy wobmjetk hač k 
prĕnjej łubi wotbić a z nowym 
narunać. Wšitko mĕješe hač 
do njedźele palmarum hotowe 
być, tola dźakowano dobrej 
organizaciji možeše so Boži 
dom hižo tydźeń prjedy zaso 
wužiwać. Swĕtła a ćopła je nĕt- 
kole Poršiska cyrkej.

Přidatny nadawk wukopa so 
při twarjenju. Dźĕl špundowa- 
nja a pod nim ležace hrjady bĕ- 
chu tohorunja prochniwe a 
dyrbjachu so tež hišće wobno- 
wić. Dźakowano mnohim po- 
mocnikam a daram wjace hač 
10 000 hr wot firmow a wo- 
sadnych je so tuton skutk za 
krotki čas poradźił. L.

R akecy. W ječor, dnja 
19.4.1995, zeńdźechmy so w 
našej cyrkwi, zo bychmy so 
dopomnili na lĕto 1945. Před 
50 lĕtami na tutym dnju wołaše 
nas posledni zwon, kotryž bĕ 
nam we wojnje wostał, na tor- 
hošćo. Hižo tydźenje dołho 
bĕchmy dožiwili, zo ludźo z 
wuchoda před frontu do zapada 
ćĕkaja. A nĕtko dyrbjachmy 
tež my swoj dom, swoju domiz- 
nu wopušćić.

Na politiski staw w swĕće a 
na wotbĕh wojny hač do tutoho 
dnja pokaza knjez dr. Herr- 
mann. Wosebje wobĕhufronty 
we wuchodźe won wobšĕrnje 
porĕča. Wšak bĕ wona nam hi- 
žo tak bliska. Zapadna fronta 
bĕ z mĕstnami jenož 150 do 
200 km wot tuteje zdalena, 
hdyž nĕmske nowiny hišće wo 
nĕm skim  dobyću pisachu. 
Wojna bĕ so do kraja wrććiła, 
kotryž bĕ ju  w lĕće 1939 za- 
počał. Štož so tehdom we Łuži - 
cy sta, wo tym su wšak w zań- 
dźenym času přiłohi Serbskich 
Nowin dokładnje rozprawjałe.

Wo wosobinskich žałost- 
nych dožiwjenjach posłednich 
dnjow wojny, dalokej ćĕkancy 
a wo dnjach po skončenju woj- 
ny porĕčeštaj knjez Schlezig a 
knjez Brohl jara nazornje. Wo- 
naj bĕštaj, tehdom lOlĕtnaj, 
tuton čas wĕdomje dožiwiłoj. 
Su to njezapomnite dopom- 
njenki! Při tym my starši při- 
posłucharjo zaso tute styskne 
dnypřežiwichmy. Njemožemy 
je zabyć!

Wjesnjanosta knjez Paška 
spominaše na padnjenych, 
zhubjenych a morjenych tuteje 
wojny z našeje wosady. K wo- 
pomnjeću na tute wopory ma 
so w přichodnym času tafla z 
jich mjenami při cyrkwi při- 
prawić.

Zo njebĕ w zańdźenosći mo-

žno, wotewrjenje wo nuzy a 
zrudnych, haj surowych doži- 
wjenjach wćjny rĕčeć, na to 
spomni knjez farar Kecke. 
Hdyžwćnstaršichludźi wopy- 
tuje, potom wćn přeco zaso na- 
zhoni, kak nuzne je, zo so na to 
wšitko dopomnimy. Ale tež 
młćdša generacija ma wo tu- 
tych podawkach słyšeć a spćz- 
nać, hdźe přičiny za tehdom- 
niše njesmĕrne horjo a ćerpje- 
nje widźeć dyrbimy. Kćnc wćj- 
ny dnja 8. meje bu swĕt wot 
nječłowjeskeje fašistiskeje po- 
litiki wuswobodźeny. Smy sa- 
mi nuzu a zrudobu wćjny doži- 
wiłi a widźimy nĕtk zaso, kak 
so we wjełe dźĕlach swĕta wć- 
juje, kak so ludźo morja a kak 
so kraj niči. W modlitwje na to 
na kćncu dostojneje a hnuja- 
ceje swjatočnosće spominach- 
my. Jenož hdyž so dopomina- 
my, potom smy snano wucho- 
wani před strachom, zo so sta- 
wizny wospjetuja. H.

5. kroć delnjoserbske 
jułrowne kemše

44. razow po wozrodźenju 
delnjoserbskich Božich słuž- 
bow (w lĕće 1987) -  a 5. raz k 
jutram -  je skupina „Serbska 
namša“ organizowała delnjo- 
serbske kemše. 104 wobdźĕł- 
nicy bĕchu přichwatałi do Pic- 
njanskeje cyrkwje, zo bychu 
słuchali na prĕdowanje fararja 
Helmuta Hupaca a na jutrowne 
kĕrłuše mĕšaneho chćra „Łuži- 
ca“ a Delnjoserbskeho dźĕća- 
ceho chćra.

Přichodne delnjoserbske 
kemše so planuja njedźelu, dnja 
28. meje 1995, dopołdnja w 
10 hodź. we Wĕtošowje. Tam- 
niši wosadny farar Klaus Li- 
schewsky bĕše sej to přał a tak 
namjetował. Wĕtošowskifarar 
mjeztym spomćžnje a aktiwnje 
w skupinje „Serbska namša“ 
sobu dźĕła, po tym zo bĕše so 
loni nazymu prĕni raz na wura- 
dźowanju skupiny wobdźĕłił a 
so wo wobsahu a zamĕrach sku- 
piny přeswĕdčił. W łĕtach do 
toho wšak je w zjawnosći a 
medijach skerje negatiwny za- 
ćišć nastupajo Serbow zawo- 
stajił. Dobra pokazka to, zo je 
trjeba a mćžno, z po zdaću 
přećiwo nastajenymi ludźimi 
sprawnje a wotewrjenje rĕčeć 
a takłe spytać hranicy a fronty 
wottwarić. W. M.

Přeprošujemy

04.06. -  1. dźeń swjatkow

10.30 hodź. kemše w Budyšinje w Michałskej
(sup. Albert)
w samsnym času Boža słužba za dźĕći

13.30 hodź. kemše z Božim wotkazanjom w Budestecach
(sup. Albert)

05.06. -  2. dźeń swjatkow

8.30 hodź. kemše z Božim wotkazanjom w Barće
(sup. Albert)

10.00 hodź. kemše z Božim wotkazanjom w Hrodźišću
(sup. Albert)

11.45 hodź. nutrnosć w rozhłosu (sup. Albert)

10.06. -  sobota

15.45 hodź. wosadne popołdnjo w Drježdźanach
(sup. Albert)

11 .06 .- Swjata Trojica

11.45 hodź. nutrnosć w rozhłosu (sup. Albert)

17.06. -  sobota

14.30 hodź. wosadne popołdnjo w Malešecach
(sup. Albert)

18.06. - 1 .  njedźela po swjatej Trojicy

8.30 hodź. kemše z Božim wotkazanjom w Poršicach
(farar Malink)

9.30 hodź. kemše z Božim wotkazanjom wSlepom (Her-
maš; sup. Albert)

25.06. -  2. njedźela po swjatej Trojicy 

SERBSKI CYRKWINSKI DŹEŃ W KLĔTNOM

01.07. -  sobota

17.00 hodź. wosadne popołdnjo w Hodźiju (sup. Albert)

02.07. -  3. njedźela po swjatej Trojicy

10.00 hodź. kemše z Božim wotkazanjom w Budyšinje w
Michałskej (sup. Albert) 
w samsnym času Boža słužba za dźĕći

13.30 hodź. kemše w Budestecach (sup. Albert)


